
DRAMATIS PERSONAE:

BELI

NINA

CIKI

NININA MAJKA

CIKIJEV OTAC

KELNER

VODITELJ

Napomena: Tokom izvođenja predstave kamerman je prisutan na sceni sa kamerom. Sve što on snima, hodajući oko likova (tako da što manje smeta publici, ali da je ipak dovoljno vidljiv da ga registriraju) se emitira direktno na projekciono platno koje je u dubini sceni sve vrijeme. Zapravo, gledamo uživo reality show na sceni i njegovo TV emitiranje.

SCENA 1

BELI ulazi u Klub. To je mjesto sa play station-ima i stolom za bilijar, koji ne mora biti fizički prisutan na sceni. KELNER mu prilazi. Rukuju se. Na TV-u počinje fudbalska utakmica.

GLAS KOMENTATORA off

…Upravo vidimo kako na teren utrčavaju fudbaleri jednog od najboljih timova današnje Evrope na čelu sa svojim kapitenom…

Beli pogleda prema TV-u.

BELI

Jesu najbolji, ali u kurcu!

KELNER

Ne seri, Beli! Do juče si se kladio na njih!

BELI

Više se ne kladim!

KELNER

(pogleda začuđeno Belog)

Čuj to? Ti prestao da se kladiš?

BELI

Ma, jok! Prestao da se kladim na luzere.

Kelner se nasmije. Odlazi iza šanka.

KELNER

K’o vazda?

Beli klimne glavom u znak odobravanja. Kelner mu sipa pivo u veliku kriglu. Beli vadi cigarete i pripaljuje jednu. Ponudi kelnera. On odmahne glavom.

BELI

Ne znaš šta propuštaš, buraz! Marlboro!

KELNER

Po cijeli dan sam u dimu, ne treba mi još.

Na TV-u se prekida utakmica i počinju reklame.

GLAS SPIKERA off

Samo na programu naše televizije! Gledajte najgledaniji TV reality show ikad! Ako ste mladi, lijepi, željni avantura i dobre zarade, prijavite se. Reality show “VIDITE ME” je prilika za vas! Prijave šaljite do kraja mjeseca na našu adresu…

Kelner stišava ton. Beli pije pivo.

BELI

Hoćemo li?

Kelner ustaje i prilazi jednom play station-u. Stavlja u njega disk i daje joystick Belom.

KELNER

Fifa?

BELI

Vazda, jarane!

Beli sjeda ispred TV-a i bira svoju fudbalsku ekipu u igrici. Čuje se zvuk spikera na engleskom. Kelner sjeda pored njega i uzima drugi joystick. Svjetlo se lagano gasi iznad Belog i kelnera. Vidi se samo odsjaj fudbala koji igraju Beli i kelner. Također se vidi prava utakmica koja se prikazuje na TV-u iznad šanka. U Klub ulaze Nina i Ciki. Nina zastane kada uđu. Oboje imaju oko 16-17 godina. Ciki ima na sebi džemper i ispod njega bijelu košulju i tamne hlače. Kosa mu djeluje pažljivo počešljana. Nina ima na sebi prilično providnu majicu i kratku suknju. Djeluje zavodnički i znatno starije za svoje godine.

NINA

(razočarano)

Ovo je tvoje iznenađenje?

CIKI

(zbunjeno)

Pa, da… Mislio sam da malo igramo…

NINA

Ja da ti igram play station?

CIKI

Ma, ne! Da igramo malo bilijara. Imaju sto negdje iza.

NINA

Ne znam igrati.

CIKI

(oduševljeno)

Ja ću te naučiti.

Krene je poljubiti, ali se ona izmakne.

NINA

Ne zanima me, Ciki!

Nina ode do šanka i sjedne na barsku stolicu. Ciki snuždeno priđe i sjedne na drugu stolicu. Par trenutaka tišine.

NINA

Naruči mi kafu!

Ciki se okrene oko sebe.

CIKI

Nema kelnera.

NINA

Eto u kakvu si me rupu doveo!

CIKI

Izvini. Nisam ni ja nikad prije ovamo dolazio, rekli su mi da je fino…ja sam samo htio da ti bude lijepo večeras…

Nina se ironično nasmije.

CIKI

Danas nam je mjesec dana otkako smo skupa…

NINA

Joj, nećeš valjda svaki mjesec da to brojiš?!

CIKI

Ako ti smeta, neću.

NINA

To je tako jebeno patetično! Kao u onim limunada filmovima u kojima svi ostaju skupa na kraju.

CIKI

Možda i mi ostanemo skupa.

NINA

Hej, ja sa sedamnaest ne planiram s kim ću provesti starost, pa nemoj ni ti ako si pametan!

CIKI

Dobro, izvini. Nemoj da se odmah ljutiš.

NINA

Nije valjda da fakat vjeruješ u te otrcane priče o vječnoj ljubavi?

Ciki slegne ramenima.

CIKI

Valjda vjerujem. Ne znam. Moj stari još uvijek voli moju mamu.

Nina se nasmije glasno.

NINA

Koji papučar!

Ciki je iznenađeno pogleda.

Par trenutaka tišine. Ciki pogleda prema TV-u koji stoji iznad šanka.

CIKI

Tekma! Voliš li ti fudbal?

NINA

Ne volim fudbal, ali volim priče o fudbalerima i njihovim ženama. Blago njima kad su tako popularni i bogati. (pauza) Gledaš li ti onu seriju “Žene fudbalera”?

Ciki odmahne glavom.

CIKI

Ne gledam TV.

NINA

(oduševljeno)

Super serija! Poučna pravo! Pogledaj večeras. Počinje oko dvanaest.

CIKI

Ne mogu, nemam TV u svojoj sobi.

NINA

(razočarano)
Zar ti stari nema para da kupi TV?

CIKI

Nije do para. Ne da. Kaže da ću popustiti u školi.

NINA

Nemoj mi reći da nemaš ni kompjuter?

Ciki odmahne glavom.
NINA

Kod koga ću ja kucati maturski?!

CIKI

Ima uvijek u školi par računara slobodno. U malom kabinetu…

Nina zakoluta očima. Ciki gleda prema TV-ekranu.

NINA

Nije valjda da ti voliš fudbal?

CIKI

Volim, što?

NINA

Onako. Ne izgledaš mi kao neko ko voli fudbal.

CIKI

A, kako ja to izgledam?

Nina šuti par trenutaka i gleda u Cikija. Naglo okrene glavu na drugu stranu i pogleda oko sebe.

NINA

Kao tatin mali štreber.

Ciki zausti nešto reći, ali ga Nina preduhitri.

NINA

Pije mi se kafa! Ili nađi kelnera ili idemo negdje gdje ima ljudi!

Ciki ustaje sa stolice. Svjetlo se pali u drugom dijelu scene gdje su Beli i kelner. Ciki krene prema njima.
CIKI

Ja se izvinjavam…

Beli i Kelner ne reagiraju. Totalno su zaneseni igrom.

BELI

Ajde, ajde!

Igrač kojim upravlja Beli postiže go.

KELNER

E, u pičku materinu!

BELI

To majstore!!! Da te vidim sada, paša!
Nastavljaju utakmicu.

CIKI

Ja se izvinjavam…

Kelner ga pogleda kratko i vrati pogled na ekran.

KELNER

Šta hoćeš?

CIKI

Može jedna obična kafa i jedna sa mlijekom.

BELI

Čekaj da završimo.

KELNER

Hajd’, Beli, prebaci na kompjuter da igra.

Kelner ustaje.

BELI

Jebem ti…

Beli naštimava opcije. Kelner odlazi do šanka. Ciki ide za njim. Vraća se na svoje mjesto. Nina popravlja šminku. Kelner stavlja kafu sa mlijekom pred Ninu.

KELNER

Za damu sa mlijekom.

Nina se nasmije. Kelner je pogleda.

CIKI

Za mene je sa mlijekom.

Kelner premjesti šoljicu pred Cikija. Stavlja običnu kafu pred Ninu. Kelner se vraća na svoje mjesto do Belog. Počinju igrati ponovo igru. Svjetlo se gasi nad njima. Ciki iz džepa vadi natren i stavlja ga u kafu.
NINA

Znaš da ti to nije zdravo za srce?

CIKI

Na dijeti sam…

NINA

Čuj to? Što?

CIKI

Pa, eto, tako…niko ne voli debeljuškaste dečke.

Nina se nasmije.

NINA

Pa, i ne voli! A, ti bi fakat trebao smršati ako misliš da se pojavljuješ sa mnom na party-jima.

CIKI

Mama je uvijek govorila da ne valja naglo mršati…

NINA

Ti i tvoja mama! Moraš li je pomenuti pedeset puta svake večeri?!

CIKI

Samo sam htio reći…

NINA

(prekidajući ga)

Samo si htio reći kako je tvoja mama savršena! OK, zapamtila sam to više!

CIKI

Nisam mislio…

NINA

Baš tako, nisi mislio!

CIKI

Izvini… Čime se bavi tvoja mama?

NINA

Vaspitačica u obdaništu.

CIKI

Stvarno? To je baš super zanimanje.

Nina odmahne glavom.

CIKI

Moja mama je radila kao bibliotekarka. Ljudi obično misle da je to pravo dosadan posao, ali nije. Uvijek mi je donosila knjige za lektiru.

Nina se nasmije.

NINA

Baš super. Meni moja donosi sladoled i čokoladu sa posla.
Ciki se nasmije.

CIKI

Blago tebi! Stara ti zvuči baš super.

NINA

Donosi mi često i cvijeće. Uvijek mi je soba puna cvijeća.

CIKI

Nisam znao da voliš cvijeće. Donosit ću ti i ja!

NINA

(zamišljeno, gotovo zaneseno)

Donosi mi i svježe kifle kada se vrati ujutro sa posla…

CIKI

Čekaj, zar vaspitačice rade noću?

Nina se trzne i pogleda u Cikija. Otpije gutljaj kafe. Napravi nezadovoljnu grimasu.

NINA

Kafa je fuj!

CIKI

Da naručim drugu?

NINA

Bit će ista!

Nina pogleda oko sebe. Uzme torbicu koju je objesila o stolicu. Počne preturati po njoj.

NINA

Ne mogu da vjerujem! Nisam kupila cigare!

CIKI

Možda ih imaju ovdje?

NINA

Kako da ne! Sigurno imaju barem pet vrsta da probereš!

CIKI

Da pitamo?

NINA

Bolje da ideš do trafike. Ima jedna tu ispred.

Ciki ustaje sa stolice. Poljubi Ninu u usta, ali se ona malo odmakne.

NINA

Požuri.

Ciki izlazi iz kluba. Svjetlo se pali iznad Belog i Kelnera. Beli postiže gol u igri. Kelner ustaje i odmahuje rukama.

KELNER

Jebi ga, nije moj dan!

BELI

Nije tebi nikad tvoj dan!

Kelner se nasmije. Zazvoni mu mobitel. Pogleda na displej.

KELNER

De, pripazi mi na radnju malo.

Kelner izađe sa mobitelom vani. Beli pogleda oko sebe. Vidi Ninu koja sjedi za šankom. Uzima cigaretu i pripaljuje je. Prilazi Nini.

BELI

Slobodno?

NINA

Da.

Beli sjedne preko puta nje. Mjerka je od glave do pete.

NINA

Imaš cigaru?

Beli joj gurne kutiju i upaljač. Nina izvadi jednu cigaretu i pripali je. Malo se zakašlje.

BELI

Šta je, nisi navikla da pušiš?

NINA

(rastjeruje dim rukom)

Jake su pravo.

BELI

Sama si?

Nina odmahne glavom.

BELI

Onaj šonjo od maloprije je s tobom?

NINA

Da.

BELI

Blago tebi.

NINA

Zašto?

BELI

(ironično)

Ih, ja bih bio presretan da imam onakvog momka!

Nina se nasmije.

NINA

Fin je on.

BELI

Zato i kažem. Pravi mamin sin.

Nekoliko trenutaka tišine. Beli ne skida pogled sa Nine.

NINA

Zašto me tako gledaš?

BELI

Pokušavam provaliti jesi li punoljetna.

NINA

I?

BELI

Nisi.

NINA

Po čemu?

Beli slegne ramenima i ugasi cigaretu.

BELI

Punoljetne cure ne gube vrijeme sa luzerima.

NINA

Ja ne gubim vrijeme.

BELI

Dokaži.

Beli se nagne prema Nini. Ulazi Ciki. Prilazi šanku.

CIKI

Izvoli.

Ciki pruža Nini cigarete.

BELI

Tvoja cura mi baš priča o tebi…

CIKI

(ozareno)

Stvarno? Šta je rekla?

BELI

Sve najbolje.

CIKI

Drago mi je. Ja sam Ciki.

Ciki pruži ruku Belom. Beli ga pogleda prezrivo i ustane.

BELI

Vidimo se, “deco”.

Beli izlazi iz Kluba.

CIKI

Ko je ovaj?

NINA

Veze nemam.

Ciki pogleda u Ninu koja još uvijek u ruci ima cigaretu koju joj je Beli dao.

CIKI

Ti pušiš već?

NINA

On mi dao.

Kelner ulazi unutra. Prilazi šanku.

KELNER

Hoćete još nešto popiti?

Nina odmahne glavom. Pogleda prema TV-u.

NINA

Pojačaj!

Kelner pojača ton. Na TV-u ide reklama za reality show.

GLAS off

Samo na programu naše televizije! Gledajte najgledaniji TV reality show ikad! Ako ste mladi, lijepi, željni avantura i dobre zarade, prijavite se. Reality show “VIDITE ME” je prilika za vas! Prijave šaljite do kraja mjeseca na našu adresu…
NINA

Ja ću se prijaviti!

Ciki je zbunjeno pogleda.

NINA

Šta je, šta me tako gledaš?! To je odlična prilika!

CIKI

Svi će te gledati!

NINA

U tome i jeste poenta! Zamisli, cijela zemlja!

CIKI

Nismo baš neka velika zemlja. Par miliona ljudi.

NINA

Jebi se! Ti ne bi mogao ni pred toliko ljudi!

CIKI

Bih! Što ne bih?!

NINA

Bi li se ti tuširao pred kamerama?

CIKI

Ne bih!

NINA

Eto, vidiš!

CIKI

Ti bi?

NINA

Naravno! Ti ljudi upravo to i očekuju, budalo!

Nina ispije kafu. Ustaje. Krene prema vratima.

NINA

Dosadno mi je. Idem kući.

Ciki izvadi novčanicu iz džepa i ostavi je na pultu. Potrči za Ninom prema vratima. Oboje izlaze. Zatamnjenje.

SCENA 2

Ispred Kluba. Nina gleda prema ulici.

CIKI

Šta tražiš?

NINA

Taksi. Daj mi cenera.

CIKI

Nemam.

Nina ga pogleda oštro.

CIKI

Moram i ja kući. Stari će me ubiti ako zakasnim.

NINA

Znači, imaš pare samo mi ne daš?

CIKI

Ja živim na drugom kraju grada! Tebi treba pet minuta pješke do kuće.

NINA

Onda požuri da ne zakasniš!

Nina okrene leđa Cikiju. Ciki je uhvati za rame, ali se ona grubo izmakne.

NINA

Ne diraj me! Ne voliš me!

Ciki vadi novčanicu iz džepa.

CIKI

Uzmi.

Nina se okrene prema njemu. Nasmije se.

NINA

Znala sam ja da ti mene ipak voliš.

Nina ga poljubi. Ciki se nasmije.

NINA

Treba da kreneš. Zakasnit ćeš.

Ciki klimne glavom.

CIKI

Vidimo se sutra?

NINA

Možda… Poslije škole.

CIKI

Važi. Ja sam u školi do pola sedam.

Ciki poljubi Ninu u obraz.

CIKI

Sretna ti “mjesečnica”.

Ciki odlazi sa scene. Iz mraka se pojavljuje Beli. Prilazi Nini.

BELI

Treba li tampona?

Nina se okrene prema njemu iznenađeno.

NINA

Kakvih tampona?

BELI

Pa, dečko ti je nešto spominjao mjesečnicu…

Nina odmahne glavom.

NINA

Pusti budalu!

BELI

Šta onda ti mjesec dana radiš sa budalom?

NINA

Nije on tako loš.

BELI

To drugi put večeras govoriš. Kao da ni sama ne vjeruješ u to.

Nina slegne ramenima.

NINA

Bolje i on nego da sam sama.

BELI

A, vala, bolje i da ideš sa mnom kući nego sama taksijem. Je li tako?

NINA

Ne vozim se sa nepoznatim.

BELI

A, da! Zaboravio sam da to sve fine djevojčice nauče čim napune trinaest!

NINA

Ali mi možeš platiti taksi, ako hoćeš.

BELI

Vrlo rado.

Beli izvadi novčanicu od deset maraka i da je Nini.

BELI

Šta dobivam u zamjenu?

NINA

Ne znam.

BELI

Broj telefona, recimo?

Nina se nasmije.

NINA

Ne dajem brojeve nepoznatim.

BELI

Ja sam tebi upravo dao cenera, a ne dajem pare nepoznatima, inače!

Nina vadi olovku iz džepa.

NINA

Imaš papir?

BELI

Jeb’o to!

Beli joj pruži dlan. Nina mu na dlanu napiše broj telefona.

BELI

Beli.

NINA

Nina.

Rukuju se. Beli zvizne i mahne rukom prema cesti. Čuje se zvuk automobila koji se približava.

BELI

Stiže ti taksi.

Zatamnjenje.

SCENA 3

Stan Cikijevog tate. CIKIJEV TATA sjedi ispred televizora. Na TV-u i dalje traje prijenos fudbalske utakmice. Na polici pored televizora stoji velika fotografija Cikijeve mame. Ispred nje je upaljena svijeća koja je pri kraju.

GLAS off

I, kakva je to šansa bila! Prosto je nevjerovatno da to nije mogao iskoristiti Kaka…

Ciki otvara ulazna vrata i ulazi. Tata ne reagira. Ciki skida svoju jaknu i vješa je na vješalicu. Na vješalici stoji policijska uniforma i kapa. Ciki skida cipele i ulazi u sobu. Zastane.

CIKIJEV TATA

(ne skidajući pogled sa ekrana)

Koliko je sati?

Ciki pogleda na zidni sat.

CIKI

11 i 5 minuta.

CIKIJEV TATA

Molim?

CIKI

11 i 5, tata.

Cikijev tata polako okreće glavu prema Cikiju.

CIKIJEV TATA

Tako je, sine. 11 i 5. Zakasnio si.

CIKI

Znam.

Ciki spusti glavu i pogleda u pod.
CIKIJEV TATA

Šta je tata rekao za kašnjenje, sine?

CIKI

(bojažljivo)

Da se ne smije kasniti…

CIKIJEV TATA

(smireno, hladno)

Pogrešno, sine. Pogrešno! Rekao sam da pošteni ljudi nikad ne kasne, jer cijene i svoje i tuđe vrijeme. Je li tako?

CIKI

Tako je, tata.

Cikijev tata ustaje.

CIKIJEV TATA

Red, rad i disciplina, je li tako?

CIKI

Tako je, tata…

CIKIJEV TATA

Ovo je disciplina. Poslije prelaziš na rad.

CIKI

Uradio sam već svu zadaću, tata.

CIKIJEV TATA

Nema veze. Radi unaprijed! Neće škola tebe čekati!

Cikijev tata vadi kaiš iz pantalona.

CIKIJEV TATA

S kim si bio?
CIKI

(nesigurno)

Sa prijateljima iz razreda…

CIKIJEV TATA

Pogledaj me u oči i reci sa kim si bio.

Ciki polako podigne pogled prema ocu.

CIKI

(krajnje nesigurno)

Sa prijateljima…

CIKIJEV TATA

Sa kim?

CIKI

Sa prijate…

Ciki spusti pogled.

CIKI

Sa prijateljicom…

CIKIJEV TATA

Jesam ja rekao da nema cura dok se škola ne završi! Šta treba da mi za dva mjeseca dođete oboje ovdje i kažete da postajem deda, je li?!

CIKI

Ne, tata…

CIKIJEV TATA

Mom kolegi je jučer kćerka išla na abortus! 18 godina! Znaš li ti šta to znači?!

Cikijev tata uhvati Cikija za kragnu. Drma ga.

CIKIJEV TATA

Čovjek se sada krije od svakog živog! Ne smije u oči nikog da pogleda od stida! Prije ću te ubiti, nego dozvoliti takvu bruku, je li ti jasno?!

CIKI

Ali, tata…

CIKIJEV TATA

Dosta! Ja sam svoj ugled godinama gradio! Bez ijedne jedine mrlje u karijeri! Školu sam završio sa najboljim ocjenama! Bio sam prvi u klasi! Dobio sam dva ordena za pohvalu. (unese se Cikiju u lice) Ne dam da mi to uništiš! Je li ti jasno?!

Ciki bojažljivo klimne glavom.
Ciki se jedva pomjeri i polako ustane. Pokušava da stoji uspravno. Trese se.

CIKIJEV TATA

Vjeruj mi, ovo je meni teže nego tebi!

Ciki odlazi u svoju sobu. Cikijev tata uvlači kaiš u pantole. Prilazi slici na polici.

CIKIJEV TATA

Izvini, ali morao sam. I sama si vidjela da sam morao.

(zastane par trenutaka zureći u sliku kao da sluša odgovor) Morao sam! Nikad od njega neće biti čovjek ako mu budem popuštao! Fino sam ja tebi govorio, ništa od onih tvojih knjiga. “Batina je iz raja izašla”, govorio je moj otac uvijek. Iz raja!

Cikijev tata poljubi sliku. Pogleda u svijeću. Iz džepa vadi novu. Zazvoni mu mobitel. Spusti svijeću na policu. Javlja se.

CIKIJEV TATA

(gotovo vojnički poslušnim tonom)

Recite, komandire?… Naravno! Naravno da mogu! Računajte na mene!… Evo, krećem odmah!

Cikijev tata vraća mobitel u džep. Uzima jaknu sa vješalice. Na njoj su policijske oznake. Ispod jakne stoji opasač sa pištoljem. Cikijev tata ga stavlja oko pojasa.

CIKIJEV TATA

Ciki!!!

Ciki ulazi na scenu. U ruci mu je knjiga.

CIKIJEV TATA

Ja sad odoh, zvali su me.

CIKI

(razočarano)

Tebe zovu svaku noć.

CIKIJEV TATA

Zovu me jer sam najbolji! Zapamti to!

Cikijev tata priđe Cikiju. Ciki malo ustukne. Tata ga potapše po licu. Ciki djeluje uplašeno.
CIKIJEV TATA

Promijeni svijeću mami.

Cikijev tata izlazi. Čuje se kako zaključava vrata. Ciki pogleda prema maminoj slici. Prilazi joj.

CIKI

(tiho)

Zovu te jer si najveća budala.

Ciki uzima novu svijeću i pripali je. Potom ugasi staru i stavi novu na njeno mjesto. Gleda fotografiju par trenutaka. Počinje plakati.

CIKI

(kroz suze)

Trudim se, mama…

Zatamnjenje.

SCENA 4

Stan Ninine mame. NININA MAMA sjedi za kuhinjskim stolom sa čašom pića ispred sebe. Čuje se grebanje oko vrata. Ninina mama ispije brzo piće i skloni flašu ispod stola. Nina ulazi unutra.

NINA

Ne radiš?

NININA MAMA

Čekala sam tebe.

NINA

Eto, dočekala si me. (ironično) Sad možeš mirne duše na posao.

NININA MAMA

Gdje si bila?

Nina skida svoju odjeću i presvlači se u pidžamu.

NINA

Vani.

NININA MAMA

S kim?
NINA

Ne pitam ni ja to tebe kada se ujutro prije zore dovučeš kući!

NININA MAMA

Neko mora zarađivati u ovoj kući! Šta misliš od čega doručak svako jutro? Od čega tvoje knjige i teke?!

NINA

Što se knjiga i teka tiče, ne moraš ni da ih kupuješ! Jebe se mene za školu!

NININA MAMA

Ne razgovaraj tako sa mnom!

NINA

Bolje nisi zaslužila! Kakav mi primjer daješ?

NININA MAMA

Nisam ti ni rekla da se ugledaš na mene! Ti možeš puno više!

Ninina mama ustaje i uhvati Ninu za ramena. Unese joj se u lice.
NININA MAMA

Pametna si i lijepa. Možeš postići šta god poželiš.

NINA

Upravo tako!

Nina se otrgne iz njenih ruku.

NINA

Pusti me, pijanduro!

NININA MAMA

Nisam…

Nina pokaže na flašu ispod stola.

NINA

Jesi.

NININA MAMA

(slomljeno)

Nisam uvijek bila ovakva…

NINA

(zajedljivo)

Ovakva si dovoljno dugo da se ne sjećam kakva si prije bila!

NININA MAMA

Nisi fer…

NINA

Ja nisam fer?! A, ti jesi?! Život si mi upropastila! Stidim se da te spomenem drugaricama, a kamoli da koga dovedem da te upozna!

NININA MAMA

Nemaš pojma kroz šta sam ja sve prošla…

NINA

Imam! Nisam bila toliko mala da se ne sjećam…

NININA MAMA

Sada si rekla da se ne sjećaš.

NINA

E, pa, sjećam se onoga čega trebam da se sjećam! Sjećam se tate koji je plakao kada si mu rekla da ga ostavljaš…

Ninina mama djeluje šokirano.

NININA MAMA

Uvijek si govorila da se ne sjećaš…

NINA

Jer sam se stidjela! Stidjela sam se za tebe! Rekla si da ćeš ga ostaviti! Sutradan si došla po mene i rekla da idemo kod bake u grad. Ostavila si ga da ga ubiju!

NININA MAMA

Nisam! Otkud sam ja znala da će početi rat za tri dana!

Nina gleda par trenutaka u mamu.

NINA

(prezrivo)

Ako nisi kriva, zašto to radiš?

NININA MAMA

Šta?

NINA

To!

Nina je pogleda sa prezirom. Odlazi do TV-a koji djeluje da je u jako lošem stanju. Pokušava da ga upali pritišćući dugme, ali joj ne polazi za rukom. Udari šakom po TV-u, ali se ništa ne dešava.

NINA

Šta je sa ovim govnetom?

Ninina mama slegne ramenima.
NININA MAMA

Isključili nam televiziju. Nismo platili račun.

NINA

Nisi mogla ostaviti deset maraka za televiziju? Morala si sve polokati! Kad si meni zadnji put dala za nešto pare?!

NININA MAMA

Mogla sam, ali nisam tebi u inat!

NINA

Meni?

NININA MAMA

Jeste, tebi! Bolje ti je da učiš nego što cijele dane i noći buljiš u to sranje! (pauza) Hoćeš da završiš kao ja?

NINA

To i da hoću, ne mogu! Tako nisko samo ti možeš pasti, pijanduro!

NININA MAMA

Mrš u sobu i prihvati se knjige!

NINA

A, ti, mrš na posao!

Ninina mama polako ustaje i odlazi do vrata. Izlazi.

NINA

Kurvo!

SCENA 5

Noćni klub. Iz off-a se čuje zviždanje muškaraca i aplauz. Na sceni je u polu mraku silueta striptizete (Ninina mama) koja stoji pored štange. Pojavljuje se VODITELJ obučen u šareno odijelo.
VODITELJ

Dobrodošli, moja gospodo! Večeras, specijalno za vas, nastupa naša nova plesačica.

Čuje se aplauz.

VODITELJ

Polako, polako. Muzika!

Počinje muzika. Silueta se pomjera u ritmu muzike. Odjednom se čuje zvuk policijske sirene. Čuje se lupanje na vratima noćnog kluba.

GLAS off

Policija! Otvarajte!

Čuje se komešanje ljudi, prevrtanje stolova, trčanje… Zvuk provaljivanja ulaznih vrata. Svjetlo se pali. Na sceni je nekoliko praznih stolova na kojima su do pola ispijene čaše. Na podu leži Ninina mama iza jednog od stolova. Cikijev tata ulazi sa puškom u policijskoj uniformi unutra.
CIKIJEV TATA

Racija! Predajte se!

Cikijev tata prolazi pored stolova i gleda ima li ikoga. Ugleda Nininu mamu. Priđe joj i gurne nogom. Okrene je. Uperi cijev u nju. Ona ima modrice na licu i djeluje kao da tek dolazi svijesti.

CIKIJEV TATA

Policija! Ustanite!

Ninina mama polako otvara oči i pogleda u Cikijevog tatu.

NININA MAMA

Ko ste vi?

CIKIJEV TATA

Policija! Uhapšeni ste!

Cikijev tata stavlja pušku na rame i vadi lisice. Grubo prilazi Nininoj mami i stavlja joj ih na ruke.

NINA MAMA

Lakše, boli!

CIKIJEV TATA

Da nisi malo prestara za štangu?

NININA MAMA

A, ti za drota!

Cikijev tata joj opali šamar.

CIKIJEV TATA

Jesam li prestar i za udaranje? Ha?!

Ninina mama ne odgovara.

CIKIJEV TATA

Gdje su ti kolegice?

NININA MAMA

Nemam ja kolegica.

CIKIJEV TATA

Misliš da one ne bi izdale tebe? Moje kolege ih sada ionako hvataju po sobama gore.

Cikijev tata pokaže glavom prema plafonu.

CIKIJEV TATA

I njih i vaše klijente.

NININA MAMA

Pošto ja nisam sa klijentom, mogao bi me i pustiti.

Cikijev tata se nasmije.

CIKIJEV TATA

Kurva, pa još duhovita! Mora da ti je i muž bio oduševljen tom kombinacijom dok nije skontao da kim ima posla, ha?

Ninina mama ga pogleda sa gađenjem.

NININA MAMA

Ostavi mog muža na miru!

CIKIJEV TATA

(zajedljivo)

Nije valjda da te mužić čeka kod kuće sa jutarnjom kafom u krevetu dok se ti ovdje jebeš za siću?!

Ninina mama nasrne na Cikijevog tatu. On je nekako smiri i natjera da sjedne na stolicu preko puta njega. Popravlja svoju uniformu.

CIKIJEV TATA

Za ovo ti ne gine još i tužba zbog opiranja hapšenju i nasrtaja na službeni organ!

NININA MAMA

Šta je, pogužvala sam ti košulju? Valjda te čeka ženica kod kuće da ti to ispegla!

Cikijev tata joj krene opaliti šamar, ali se suzdrži.
CIKIJEV TATA

Ne provociraj me!

NININA MAMA

Nije te valjda ženica ostavila! Takvog zgodnog policajca koji hapsi tuđe žene po javnim kućama.

Cikijev tata joj opali šamar. Ona padne sa stolice. On se okrene i ode do vrata. Otvori ih i pogleda vani. Ninina mama polako ustaje i sjeda na stolicu.

NININA MAMA

Imaš li cigaru?

CIKIJEV TATA

Ne pušim.

Ninina mama otpuhne. Par trenutaka tišine.

NININA MAMA

Ja sam počela u ratu. Nakon što su mi muža ubili.

Cikijev tata je pogleda.

CIKIJEV TATA

Oni…

NININA MAMA

Da, “oni”… (napravi potez glavom kao da pokazuje na nekoga sa “one strane”)

CIKIJEV TATA

Žao mi je…

NININA MAMA

I meni je, pa šta imam od toga?!

Cikijev tata pogne glavu.

NININA MAMA

Zemlja nam je otišla u tri pizde materine, a svi se prave kao da smo jebena Amerika! Ljudi nemaju šta da jedu, ja se uvijam oko ove štange za dvadeset, a jebem za trideset maraka, dok ovamo glumimo da smo civilizirani zapad. E, pa, nismo!

CIKIJEV TATA

Ako se potrudimo svi skupa…

NININA MAMA

Šta da se potrudimo?! Jadni smo i to je tako! Nemamo mi tu šta da se trudimo! Potrudili su se drugi dovoljno dobro.

Ninina mama pokrije lice rukama.

NININA MAMA

Izvini ako sam ti pogužvala košulju. (šaljivo) Reci ženi da nisam namjerno.

CIKIJEV TATA

Žena mi je umrla poslije rata. Rak. Kažu: posljedica ishrane u ratu. Ne znam…

NININA MAMA

Nisam znala, izvini…

Cikijev tata slegne ramenima.

CIKIJEV TATA

Ponekad poželim da ni ja ne znam… da zaboravim… da se pretvaram da to nije tako…

Ninina mama spusti ruku na njegovo rame.

NININA MAMA

Svi mi ponekad zaboravimo. I, taman kada povjeruješ da je to stvarnost, nešto te vrati nazad i sruši ti sve.

Cikijev tata uzdahne.

CIKIJEV TATA

Valjda.

Ustane i napravi par koraka po prostoriji.

CIKIJEV TATA

Što ovo radiš? Zar nemaš ništa drugo… čestitije?

NININA MAMA

Što ovo ne bi bilo čestito?! Ne kradem ni od koga!

CIKIJEV TATA

Znam, ali opet…

NININA MAMA

Nije baš da mogu puno birati! Nemaju ni pametniji ni obrazovaniji od mene posla!

CIKIJEV TATA

Imaš li djece?

Ninina mama klimne glavom.

NININA MAMA

Kćerka od 17.

CIKIJEV TATA

K’o moj sin.

Ninina mama otpuhne.

NINNA MAMA

Moja kćerka me mrzi. Gadim joj se.

CIKIJEV TATA

Zašto?

NININA MAMA

Zašto? Noću se jebem sa strancima, danju pijem… Ne znam ko bi volio ovakvu mamu.

Ninina mama pokrije lice rukama.

CIKIJEV TATA

Da probaš naći nešto drugo?

NININA MAMA

(kroz suze)

Imala sam ja i drugih poslova, ali nisam mogla da izdržim. Radila sam kao sekretarica u jednoj firmi, pa me uhvatili kako pijem. Noga! Poslije sam bila na šalteru, pa se mušterije žalile kako smrdim na konjak vazda. Noga!

CIKIJEV TATA

Jedino ovdje to nikom ne smeta, je li?

NININA MAMA

Ovdje ne pijem. Jedino kada se jebem sa strancima, ne osjećam potrebu da pijem…

CIKIJEV TATA

Jesi išla negdje?

NININA MAMA

Gdje?

CIKIJEV TATA

(oklijevajući)

Pa… kod doktora.

NININA MAMA

I, šta da mi kaže? “Gospođo, to vam je posljedica rata!” Neka, hvala, to znam i sama.

CIKIJEV TATA

Ti misliš ovako do kraja života?

NININA MAMA

Dokle mi je suđeno. Čovjek uvijek mora platiti za svoje greške.

CIKIJEV TATA

I, ti ovako plaćaš?

Ninina mama slegne ramenima.

NININA MAMA

Valjda.

CIKIJEV TATA

Kakve su to greške kad ovako plaćaš!

Ninina mama počinje jecati.

NININA MAMA

Ja ne mogu pred Boga i njega dok ne okajem svoje grijehe… Ne mogu!

CIKIJEV TATA

Pred koga?

NININA MAMA

Pred pokojnog muža… ne mogu! Ne bi mi oprostio! Ovo je jedini način da se očistim od grijeha.

Izvana se čuju glasovi. Cikijev tata daje znak rukom Nininoj mami da se sakrije ispod stola. Cikijev tata prilazi vratima i otvara ih.

KOMANDIR off

Je li bilo ulova?

CIKIJEV TATA

Ništa, komandire! Razbježali se.

KOMANDIR off

Vazda ista priča! K’o da im neko dojavi! Krećemo za pet minuta dok potrpamo neke Ukrajinke. Djeca.

CIKIJEV TATA

Razumijem, komandire!

Cikijev tata klimne glavom. Zatvara vrata. Izlazi Ninina mama ispod stola.

NININA MAMA

Zašto me nisi prijavio?

Cikijev tata slegne ramenima.

CIKIJEV TATA

Sačekaj dok svi ne odu. Onda idi kući. Ne pojavljuj se ovdje više!

NININA MAMA

Ovdje mi je bio posao!

CIKIJEV TATA

Nađi nešto drugo.

NININA MAMA

Šta?

CIKIJEV TATA

Idi na terapiju, šta ja znam! Ovo ti je pogrešno mjesto za liječenje.

NININA MAMA

Tebi je sve baš lako, zar ne? Ili je crno ili je bijelo.

CIKIJEV TATA

Šta hoćeš od mene? Ako ti je imalo žao tog djeteta koje imaš, ovo ćeš shvatiti kao idealnu priliku za promjenu. Ja bih za svog sina uradio sve! Sve!

NININA MAMA

Ne mogu…

CIKIJEV TATA

Meni treba kućna pomoćnica. Probni rad: dvije sedmice. Sto maraka. Ali, pod uslovom da si trijezna. Ako lizneš alkohol, letiš vani, pa nastavi da se jebeš s kim stigneš.

NININA MAMA

(iznenađeno)

Stvarno?

CIKIJEV TATA

Ne radim to zbog tebe, nego zbog tvog djeteta, samo da znaš. Ako uprskaš, sam ću te privesti u stanicu i reći da sam se našao kao kurvu na ulicu. Mi moramo biti dobar primjer našoj djeci! To je naša dužnost!

NININA MAMA

Ti to ozbiljno?

CIKIJEV TATA

Najozbiljnije. (pauza) Biraj: kućna pomoćnica ili ćuza? Nema treće! Ako nisi sama u stanju neke stvari da promijeniš, onda ćemo na silu.

Ninina mama otpuhne.

NININA MAMA

Gdje stanuješ?

CIKIJEV TATA

Dođi sutra pred policijsku stanicu u Novom Gradu. Oko pola 7 navečer. Tad mi je smjena.

NININA MAMA

Hvala ti.

CIKIJEV TATA

Moja pokojna žena je uvijek govorila da treba pomagati drugima, pa i onda kada nisu svjesni da im je potrebna pomoć.

NININA MAMA

Pametna žena.

CIKIJEV TATA

Načitana.

Cikijev tata izlazi iz prostorije.

SCENA 6

Park. Nina i Beli sjede na klupi. Svjetlo je sve vrijeme prigušeno.

BELI

Nisam mislio da ću te izvesti iz prve.

NINA

Kako to misliš?

BELI

Ono, jedan telefonski poziv, i tu si.

Beli se nasmije.

BELI

Ah, vi maloljetnice.

NINA

Nisi pomislio da je možda do tebe?

Beli je pogleda.

NINA

Mislim, zar nisi pomislio da ne bih tek tako brzo izašla sa nekim drugim.

BELI

Ne znam ja bi li il’ ne bi!

Nina se glupo nasmije.

NINA

Tako si simpatičan kad si zbunjen.

BELI

(oštro)

Nisam zbunjen!

Par trenutaka tišine.

NINA

Čime se baviš?

BELI

Jebem radoznale i slažem na gomilu!

Beli se od srca nasmije. Nina ga začuđeno gleda, pa se i ona nasmije.
BELI

Uvijek sam otkidao na ovu foru! Je l’ da da je super?!

NINA

Aha, prva liga. A, sad ozbiljno: čime se baviš?

BELI

Prodajem kola. Rođak i ja tušimo polovnjake iz Švabije na naše tržište. On gore pokupuje sve što je haman za otpada… ono, 100-150 milja prešlo i Švabo to više neće ni da popravlja. E, tad ti moj rođo to otkupi i pošalje meni. A, ja ovamo sredim sve ostalo.

NINA

Koje ostalo?

BELI

Joj, mala! Pa, ostalo! Znaš da se ne smiju uvoziti auta starija od 7 godina?

NINA

Nisam znala.

BELI

Svašta ćeš ti još sa mnom naučiti! Uglavnom, nađemo nekoga da doveze tu krntiju i onda mu ovdje promijenimo broj motora i šasije i auto više nije iz ‘89. nego iz ‘97. Malo prefarbamo ako treba, promijenimo felge, operemo ga, i sve super! Ovdje se zekani zalijeću na sve što je jeftino, a na oči izgleda dobro.

NINA

A, onaj tvoj? Je li i on krš?

BELI

(uvrijeđeno)

Moja beba krš?!

NINA

Samo pitam.

BELI

Lutko, dovezla si se u turbo super dizelu “fau-ve” golf 3, iz 1998. original! Motor zapremine 1.9, 110 konja! Do 100 km/h mu treba 5,6 sekundi! Na otvorenoj cesti taj “krš” šiba preko 170 k’o od šale! Mene policija dva puta ganjala, ali nisu mogli da me stignu!

Nina se nasmije.

NINA

Izvini, nisam znala da ti je auto tako super.

BELI

Dva puta sedmično je vodim na pranje! Svaki mjesec joj lično pregledam kočnice i ulje! Ima i pojačalo od 300 kw u gepeku! Hoćeš da čuješ?

Beli ustaje. Vadi iz džepa mali daljinski za auto-radio. Prilazi rubu scene. Pritisne dugme na daljinskom. Čuje se iznimno jaka muzika. Neka turbo folk pjesma.

BELI

(pokušavajući da nadglasa muziku)

Valja li?!

Nina nešto govori, ali se ne čuje.

BELI

(dere se)

Reko’, valja li?!

NINA

Valja! Stišaj!

BELI

Šta?

NINA

Stišaj!!!

BELI

A-ha!

Beli stišava muziku. Sada se čuje tiho u pozadini.

BELI

Sony CD player! Iz Italije, original!

NINA

Sony je japanski.

BELI

Šta?

NINA

Sony je iz Japana, papak!

Beli opali šamar Nini.

BELI

Nećeš ti mene učiti odakle je Sony!

Beli pojača muziku. Pjesma se završava.

GLAS SPIKERA off

Budite i vi dio našeg novog reality show-a. Prijavite se, broj mjesta je ograničen. Reality show “ VIDITE ME” od prvog oktobra, samo na vašoj televizijskoj stanici. I, ne zaboravite: Veliki Brat sve vidi! Prijave šaljite na adresu…

Beli gasi radio.

NINA

Što ugasi?

BELI

Nervira me kad nešto priča! Ako nije muzika, neće biti ni vijesti!

NINA

To nisu bile vijesti nego reklama!

Beli je oštro pogleda.

BELI

Imaš veliku jezičinu, znaš to?!

NINA

Upali!

BELI

Hoćeš još jednu šljagu sa druge strane, ha?!

NINA

Upali, molim te.

Beli se nasmije.

BELI

Sad me i moliš, ha?

NINA

Samo hoću da čujem adresu za prijavljivanje.

BELI

Što, da nećeš to ići tamo?

NINA

Hoću! To je super prilika da postanem poznata.
BELI

Samo se ti drži bata Belog i bit ćeš itekako poznata.

Beli se nasmije. Počne dodirivati Ninu.

NINA

Stvarno?

BELI

Naravno. Znam ti ja sve te sa televizije. Dolaze kod mene i rođaka na poker. Pola njih mi duguju pare.

NINA

Stvarno? Onda ih možeš zamoliti za uslugu?

BELI

Naravno, lutko…

Beli nastavlja ljubiti Ninu.

NINA

(neuvjerljivo)

Nemoj, Beli…

BELI

Samo se ti opusti…

NINA

Nemoj, moram kući… rekla sam mami da ću doći prije osam…

BELI

(ljubeći Ninin vrat)

Trznut ću te ja do kuće.

NINA

Mama će poluditi ako vidi da me je neko dovezao…moram taksijem…

Beli vadi pare iz novčanika.

BELI

Hoće biti dosta za taksi?

Nina uzima pare i stavlja ih u torbicu.

NINA

Moram se javiti mami kad krenem, a nemam kredita. Možda bolje da odmah krenem?

Beli izvadi novčanicu od 20 maraka.

BELI

Evo i za jednu dopunu za kredit.

NINA

Divan si.

Nina počinje ljubiti Belog. Zatamnjenje.

SCENA 7

Stan Cikijevog tate. Cikijev tata otključava vrata i ulazi sa Nininom mamom u stan. Ona gleda okolo. Cikijev tata spušta na pod dvije kese.

NININA MAMA

Lijep stan. Uredan.

CIKIJEV TATA

Moj sin ga održava, ali sad mora puno da uči. Kraj školske godine, pa sam mu rekao da zapne. Uči li tvoja mala?

NININA MAMA

Valjda. Rekla sam joj da mi ne izlazi pred oči ako opet padne na popravni.

CIKIJEV TATA

Treba samo strogo sa njima. Ja sam to naučio u policijskoj školi. Red, rad, disciplina. Tako se stvaraju dobri ljudi.

Ninina mama slegne ramenima.

NININA MAMA

Nema ovdje puno posla za pomoćnicu.

Cikijev tata se nasmije.

CIKIJEV TATA

Nisi još vidjela kupatilo i kuhinju.

NININA MAMA

A, gdje ti je sin?

Cikijev tata pogleda na sat.
CIKIJEV TATA

U školi. Druga smjena.

NININA MAMA

Onda, da ja počnem malo sređivati?

Cikijev tata joj pokaže prema kuhinji.

CIKIJEV TATA

Ima prljavog suđa.

Ona odlazi u kuhinju. Cikijev tata prilazi fotografiji svoje žene.

CIKIJEV TATA

Samo da olakšam Cikiju… Ne može ni on više sve stići… Mora da uči sada. (gleda par trenutaka u sliku kao da očekuje odgovor) I sama si govorila da je škola na prvom mjestu. Tu ti se nikad nisam protivio.

Prilazi jednoj kesi na podu i podiže je. Vadi iz nje bocu pića i stavi je iza fotografije. Namigne prema fotografiji.

CIKIJEV TATA

(tiho)

Moram da je testiram. Neće meni svakakav ološ po kući hodati. (gleda u fotografiju kao da očekuje odgovor; malo jačim glasom) Da je šta valjala ne bi bila kurva. (stavi ruku na usta kao da je shvatio da govori preglasno; tiše) Znam da treba pomoći ljudima u nevolji, to i radim. Ali, moram biti siguran.

Otvaraju se ulazna vrata i ulazi Ciki. Cikijev tata prestaje pričati sa fotografijom. Ciki djeluje neraspoložen.

CIKIJEV TATA

Gdje si ti do sad?

CIKI

Imali smo Odjeljensku zajednicu.

CIKIJEV TATA

I, ti baš morao da ostaneš?

CIKI

Ostali su svi, tata.

CIKIJEV TATA

Nema izlaska dva dana napolje zbog Odjeljenske.

CIKI

Ali, tata…

CIKIJEV TATA

Rekao sam nešto!

CIKI

Da, tata.

CIKIJEV TATA

Raport!

Ciki vadi knjige iz ruksaka i prilazi tati. Otvara jednu knjigu i pokazuje mu neku lekciju.

CIKI

Ovo sam danas odgovarao iz Historije. Dobio sam 5. Iz biologije smo radili novo, a matematiku nije mene prozivala.

CIKIJEV TATA

Trebao si se sam javiti!

CIKI

Imam već dvije ocjene, a iduće sedmice je kontrolni.

CIKIJEV TATA

Dobro. Dalje.

CIKI

Iz Engleskog ponavljamo danas i sutra, pa me možda sutra prozove. To je sve.

CIKIJEV TATA

Šta imaš za sutra?

CIKI

Samo biologiju.

Cikijev tata vadi zamotanu pitu i flašu jogurta iz druge iz druge kese sa poda. Pruža Cikiju.

CIKIJEV TATA

Krompiruša.

CIKI

Hvala, tata.

Ciki krene prema svojoj sobi.

CIKIJEV TATA

Gdje si krenuo? Danas je četvrtak.

CIKI

Izvini.

Ciki se vrati i sjedne pored tate. Tata vadi drugu pitu iz kese i još jedan jogurt. Odlazi do komode i sa nje donosi sliku svoj žene. Stavi je na sto na kojem je hrana.Obojica počinju jesti.

CIKIJEV TATA

(kao da se obraća fotografiji žene)

Nema ništa ljepše od zajedničkog porodičnog ručka.

Ciki nevoljno jede pitu.

CIKIJEV TATA

Šta je, ne sviđa ti se?

CIKI

Znaš da ne volim krompir…

Cikijev tata mu opali šamar.

CIKIJEV TATA

Dok si u mojoj kući ima da četvrtkom jedeš krompirušu i to skupa sa nama!

CIKI

Tata, ona je mrtva! Ne jede sa nama!

Cikijev tata mu opali još jedan šamar.

CIKIJEV TATA

Marš u sobu!

Ciki ode plačući. Iz kuhinje se pojavljuje Ninina mama.

NININA MAMA

Da je odem?

CIKIJEV TATA

Dođi.

Ninina mama priđe. Cikijev tata joj pokaže na sliku žene.

CIKIJEV TATA

Uvijek nam je četvrtkom pravila krompirušu, jer je ja najviše volim. Svaki četvrtak otkako smo se uzeli! 12 godina! A, vidi me sad! Jedem kupovnu pitu od koje bi se i paščetu smučilo!

NININA MAMA

Napravit ću ti ja krompirušu, ako hoćeš.

CIKIJEV TATA

Znaš praviti?

NININA MAMA

Ako sam kurva i pijanica, ne znači da ne znam kuhati! Kupi sutra kupi krompira i ja ću da rasučem jufke.

CIKIJEV TATA

Sutra je petak. Petkom ne jedemo krompirušu.

NININA MAMA

Dobro, napravit ću ti sirnicu da vidiš je li ti se sviđa.

Ninina mama pogleda na sat.
NININA MAMA

Skoro će osam. Moram ići.

CIKIJEV TATA

Jesi oprala suđe?

NININA MAMA

Bio jedan tanjir. Mora da ti je mali oprao prije škole.

CIKIJEV TATA

Dobro. Sutra ću mu reći da ništa ne dira. (pogleda oko sebe) Trebalo bi malo i prašinu obrisati.

Ninina mama klimne glavom.

NIININA MAMA

Kad da dođem sutra?

CIKIJEV TATA

Može oko šest. Zamijenio sam dežuru sa kolegom.

Ninina mama klimne glavom izlazi iz stana. Cikijev tata prilazi fotografiji. Vadi novu svijeću iz džepa i pripali je. Potom je stavi na mjesto stare. Zatamnjenje.

SCENA 8

Telefonski razgovor između Cikija i Nine. Ciki je u jednom dijelu scene koji predstavlja dnevni boravak u njegovom stanu. Nina je na dijelu scene koji je prazan i koji predstavlja ulicu. Svjetlo se pali na Cikija.

CIKI

(tiho)

Nina, gdje si to?

Svjetlo se pali na Nini koja hoda.

NINA

Halo?! Halo?! Ne čujem!

Svjetlo se pali na Cikiju.

CIKI

(tiho)

Tata mi spava, ne mogu glasnije. Gdje si, čekao sam te sat vremena poslije škole.

Svjetlo se pali na Nini.

NINA

Ne čujem te ništa, prolaze auti. Šta hoćeš?

Svjetlo se pali na Cikiju.

CIKI

(tiho)

Možemo li se vidjeti sutra?

Svjetlo se pali na Nini.

NINA

Joj, ne znam. Ne izlazi mi se, hladno je.

Svjetlo se pali na Cikiju.

CIKI

(tiho)

Možemo doći kod mene.

Svjetlo se pali na Nini.

NINA

Ne znam… Moram učiti… Stara će me zadaviti ako padnem i ove godine.

Svjetlo se pali na Cikiju.

CIKI

(tiho)

Samo na kratko. Prije nego mi stari dođe sa posla. Čekat ću te na stanici.

Svjetlo se pali na Nini.

NINA

(nevoljko)

Dobro, hajde kad si navalio.

Zatamnjenje.

SCENA 9

Stan Cikijevog tate. Cikijev tata i Ninina mama ulaze u stan. Ninina mama djeluje nervozno.

CIKIJEV TATA

Dobro je da smo se sreli. Morala bi čekati ispred vrata da neko dođe.

NININA MAMA

Poranila sam. Nisam znala šta ću kod kuće.

CIKIJEV TATA

Nervoza?

Ninina mama klimne glavom.

CIKIJEV TATA

Bit će i gore.

NININA MAMA

Baš ti hvala.

Cikijev tata slegne ramenima.

CIKIJEV TATA

Imao sam kolegu alkosa. Tresao se k’o prut danima kad ga kriza uhvati.

NININA MAMA

Je li uspio?

CIKIJEV TATA

Rat ga spasio. Taman dobio bebu pred rat. Nije imao vremena da misli na rakiju i tako se odvikao. Djeca su čudo.

NININA MAMA

(šaljivo)

Da i ja rodim još jedno?

Ninina mama se nasmije. Cikijev tata je ozbiljno pogleda.

CIKIJEV TATA

(ozbiljno, gotovo prekorno)

Pazi ti to jedno što imaš.

NININA MAMA

Ti i dalje misliš da sam ja loša majka?

Cikijev tata slegne ramenima.

CIKIJEV TATA

Trudiš se da budeš bolja. To je dobro. Imam ja broj jednog doktora koji radi terapije, pa ako hoćeš mogu ga nazvati.

Ninina mama odmahne rukom.

NININA MAMA

Ne mogu sada otići na liječenje. Šta će Nina bez mene?
Cikijev tata skida uniformu i stavlja je na vješalicu.

CIKIJEV TATA

Nek ide kod rodbine.

NININA MAMA

Nemamo nikoga. Majka mi je umrla prije dvije godine.

CIKIJEV TATA

Ti nisi bila sa njom?

Ninina mama odmahne glavom.

NININA MAMA

Kako znaš?

CIKIJEV TATA

Nagledao sam se ja tih slučajeva. Sad te ubi savjest.

NININA MAMA

Ubi mene savjest zbog mnogo čega.

CIKIJEV TATA

Onda se moraš dobro potruditi da sve sama središ. Evo.

Cikijev tata vadi iz kese brašno.

CIKIJEV TATA

Sjećam se da je moja žena uvijek uzimala ovo za pite.

Ninina mama pogleda pakiranje.

NININA MAMA

To je i najbolje. Kakav si sir uzeo?

Cikijev tata se udari po čelu.

CIKIJEV TATA

Ja zaboravio sir! Počni ti, eto mene brzo.

Cikijev tata izlazi. Ninina mama razgleda okolo. Prilazi fotografiji Cikijeve majke. Razgleda je. Svijeća ispred nje je pri kraju. Ninina mama puhne u svijeću i ugasi je. Gleda oko sebe. Pomakne fotografiju. Ugleda bocu pića. Uzme je i pogleda etikeu. Čuje se neko grebanje oko vrata. Ninina mama ne reagira. Vrata se polako otvaraju i Ciki i Nina ulaze unutra. Ciki zastane kad ugleda tatinu uniformu na vješalici.

CIKI

Stari mi je kući!

NINA

(ljutito)

Majke mi sam znala! Zar si toliko smotan da ne možeš upamtiti kad ti stari dežura, a kad ne?!

Nina gurne Cikija i oni uđu u stan. Ninina mama zastane sa bocom u ruci.

NININA MAMA

Nina?!

NINA

Ti?!

CIKI

Ko ste vi?

Par trenutaka tišine. Ciki djeluje totalno zbunjeno.

CIKI

Oprostite, gospođo…
NINA

Kakva gospođa, budalo! To mi je mama!

Ninina mama spusti bocu na sto. Nina priđe mami.

NINA

Šta ti radiš ovdje?

NININA MAMA

Radim… čistim…

NINA

Je li se to od danas kurvanje tako zove?

CIKI

Nina!

NINA

Šta je, nisi znao? E, pa, moja stara nije savršena kao tvoja koja ti je filovala glavu savjetima o mršanju i natrenu! Moja stara je kurva! Je li tako, mama?

CIKI

Zar ti mama nije vaspitačica u obdaništu?!

NINA

Da je bodgo! Ne bih ja visila sa tobom za deset maraka svaku drugu noć! (okrene se prema majci) Šta radiš ovdje?
NININA MAMA

Rekla sam ti, došla sam da čistim!

NINA

Pa baš našla ovom debilu i njegovom manijaku od oca?!
NININA MAMA

Čovjek mi je pomogao i zaposlio me, ne budi bezobrazna!

NINA

Ja bezobrazna?! Zateknem te u njegovoj kući i još ja bezobrazna!

CIKI

Nina…

NINA

(histerično)

Ti se ništa ne miješaj! Sigurno si i ti dio ovog plana! Zar svi hoćete namjerno da me ponizite koliko god možete?!
NININA MAMA

Kakvo poniženje? O čemu pričaš?

NINA

Misliš da mi je drago da te ovdje vidim?! Znaš li ti ko je taj čovjek?!

NININA MAMA

Policajac koji mi je pomogao!

NINA

Nije nego psihopata! Pitaj ga šta mu radi!

Nina pokaže na Cikija.

NINA

Hajde, reci šta ti radi!

Ciki ne odgovara.

NINA

Svaki put kad zakasni minut kući dobije batine!

CIKI

(uvrijeđeno)

Nina!!! To sam ti rekao u povjerenju!

NINA

Jebe se mene za tvoje povjerenje! Vi ste svi bolesni! Bolje ti je bilo da si nastavila lizati ono što si prije lizala, nego što psihopati ližeš prašinu!

CIKI

Nina…

NINA

Ti se ne miješaj! Sa nama je gotovo!

CIKI

Ja te volim…

NINA

To nekom drugom prosipaj, mene ne zanima! Svi vi hoćete da me ponizite i da me spriječite da postanem neko i nešto! E, pa, ne dam vam! Našla je Nina načina kako da ode iz ovog sranja i jada!

Nina izađe iz stana. Ciki zastane, pa krene za njom.

CIKI

Nina?!

Ciki istrči iz stana. Cikijev tata ulazi.

CIKIJEV TATA

Je li ono bio moj Ciki?

Nina mama počinje plakati. Cikijev otac joj priđe.

CIKIJEV TATA

Šta je bilo?

Zatamnjenje.

SCENA 10

Park. Beli se igra sa ključevima od auta u rukama. Nina dotrči u park. Beli je pogleda. Nina je uznemirena. Uzima mu ključeve od auta iz ruku.
NINA

Brzo, idemo što dalje!

Beli joj otme ključeve.

BELI

Ovo si sad uradila i nikad više! Moje auto je samo moje!

NINA

Izvini. Hajmo!

BELI

Je li ti ja ličim na taksistu? Je li?

NINA

(zbunjeno)

Ne…

BELI

(oštro)

Onda se ne ponašaj kao da sam jebeni taksista! Nazoveš me da dođem po tebe i sad očekuješ da te vozim gdje ti padne na pamet! Neće moći, lutko! Ne mrdamo mi iz ovog parka!

Na sceni se pojavljuje Ciki. Sakriva se pored klupe i posmatra scenu koja se dešava.
NINA

Molim te, moramo ići!

BELI

Što? Je li te to ganja murija?

NINA

Ne…

BELI

Onda ne moramo. Uostalom, zar nismo rekli da ćemo se viđati kad ja tebe zovnem?!

NINA

Treba mi tvoja pomoć…

BELI

Nisam ti ja Merhamet!

NINA

Molim te, Beli…

Nina se počinje umiljavati oko Belog.

BELI

Šta je, je l’ ti treba love?

NINA

Trebaju mi oni tvoji prijatelji sa televizije… Sjećaš se da si mi pričao…

BELI

Ja, i šta sa njima?

NINA

Treba mi neko da me ubaci u reality show. Ja se više ne vraćam kući…

Beli se nasmije.

BELI

Šta je, dečko-šonjo ti dao nogu, ha?

NINA

Ne! Ja sam nogirala njega!

BELI

Što? Nije ti to bilo pametno.

NINA

Zašto?! Pa, imam tebe!

BELI

Zaboravi, mala! Nemaš ti mene! Niko nema Belog! Beli ima koga hoće kad mu se to ćefne, kapiraš?

NINA

Dobro, ali hoćeš li nazvati te prijatelje?

BELI

Ne znam. Nisi zaslužila.

NINA

Nisam?

Beli odmahne glavom.

NINA

A, ako zaslužim?

BELI

Prvo da vidim.

Nina počinje Belom otkopčavati šlic. Beli se smije. Nina se naginje prema njemu. Ciki pobjegne sa mjesta na kojem se krio. Zatamnjenje.

SCENA 11

Stan Cikijevog tate. Cikijev tata i Ninina mama sjede na kauču.

CIKIJEV TATA

Znači, moj Ciki sad trči za tvojom Ninom?

NININA MAMA

Nisam znala, kunem ti se! Nina uvijek mijenja mladiće i nikad me ne upoznaje sa njima.

CIKIJEV TATA

Zbog nje moj Ciki popušta u školi, znači!

NININA MAMA

Nemoj se ljutiti…

CIKIJEV TATA

Tišina! (ustaje sa kauča; zamišljeno) Sve sam uradio da bude dobar! Onda dođe neka kurveština sa svojim derištem i sve upropasti!

NININA MAMA

Nisam ja kriva!

CIKIJEV TATA

Jesi! Ti! Lično ti, pijanduro jedna! (unosi se u lice Nininoj mami) Opet piješ, ha?

NININA MAMA

Ne pijem, šta ti je!

CIKIJEV TATA

A, ovo?!

Cikijev tata pokaže rukom na bocu pića koja stoji na stolu.

NININA MAMA

Nisam ni otvorila. Našla sam tamo iza slike.

CIKIJEV TATA

(zajedljivo)

Naravno. Ja sam je tamo i ostavio!

NININA MAMA

Gade jedan!

CIKIJEV TATA

Kako te nije stid da mi se tako obraćaš pred ženom?!

(okrene se prema fotografiji) Jesi ti čula ovo?!

Ninina mama ga posmatra i vrti glavom.

NININA MAMA

Ti nisi zdrav, Boga mi!

Cikijev tata pritrči fotografiji i pogleda u ugašenu svijeću. Okrene se prema Nininoj mami.

CIKIJEV TATA

(bijesno)

Ko je ugasio svijeću?!

NININA MAMA

Bila je pri kraju. Nisam našla novu.

CIKIJEV TATA

U ovoj kući se ne smije ugasiti svijeća! Je li ti to jasno?! Nikada!!!

Cikijev tata se unese u lice Nininoj mami i počne je drmati. Ona se otima.

NININA MAMA

Pusti me!

CIKIJEV TATA

Nikada!!!

Ninina mama se otrgne iz njegovih ruku. Cikijev tata uzme bocu pića i baci je prema Nininoj mami. Boca padne na pod i pospe se njenoj suknji.

NININA MAMA

Budalo!

CIKIJEV TATA

U pičku materinu!

Ninina mama krene otkopčavati suknju.

CIKIJEV TATA

Šta to radiš?

NININA MAMA

Ne misliš valjda da sjedim ovako sa flekom?

CIKIJEV TATA
Nećeš se preda mnom skidati, kurvo!

NININA MAMA

Šta ti je?

Cikijev tata pritrči slici svoje žene i okrene je na drugu stranu prema zidu.

NININA MAMA

Ti nisi normalan!

Ninina mama odlazi u kupatilo. U tom momentu ulazi Ciki. Potrči prema uniformi i pištolju koji vise na vješalici. Tata potrči ka njemu.
CIKIJEV TATA

Došao si! Dolazi ovamo!

CIKI

(bijesno)

Pusti me!

CIKIJEV TATA

Kome ti to?!

Cikijev tata krene da ga uradi, ali se Ciki izmakne. Ciki udari oca u stomak. On se zatetura.

CIKI

(bijesno)

Pusti me na miru! Od danas mi nećeš više komandovati!

CIKIJEV TATA

Ja sam te stvorio, ja ću ti i komandovati!

CIKI

(bijesno)

Nećeš!

Ciki izvuče pištolj iz tatine futrole.

CIKIJEV TATA

Ne glupiraj se, mama te gleda!

Ciki pogleda prema fotografiji koja je okrenuta prema zidu.

CIKI

(malo smirenije)

Zašto si je okrenuo?

U tom momentu se pojavi Ninina mama iz kupatila sa suknjom u ruci. Na sebi ima kućni ogrtač Cikijevog tate.

CIKI

(van sebe)

A, zato, znači!

CIKIJEV TATA

Nije to što ti misliš, Ciki! Spusti pištolj!

CIKI

Dosta što me Nina izjebala, sad hoćeš i ti!

Ciki puca u oca. Odmah po tom puca u Nininu majku. Istrči iz stana. Zatamnjenje.

SCENA 12

Park. Nina i Beli su na klupi. Ninina glava je pognuta nad raskopčanim pantolama Belog. Utrči Ciki.

CIKI

Stoko!

Beli pogleda prema Cikiju. Gurne Ninu od sebe prema Cikiju. Nina padne sa klupe i padne na Cikija. Ciki se trzne i opali metak u Ninu. Beli bježi sa scene. Ciki gleda u Ninu koja leži ispred njegovih nogu. Odjednom baci pištolj iz ruku. Djeluje kao da je tek sada shvatio šta je uradio. Počinje se tresti. Klekne pored Nine.

CIKI

Nina! Ninice! Nina!!!

Ciki vrišti. Hvata se za glavu. Ustaje. Hoda oko klupe. Ponovo se vrati do Nine i klekne od nje.

CIKI

Nina?! Nina, probudi se!!! Molim te…

Ciki jeca. Nakon par minuta se smiri. Uzima pištolj. Sjedne na klupu. Ciki stavi sebi pištolj u usta i opali. Zatamnjenje.

GLAS SPIKERA off

Prekidamo direktan prijenos utakmice finala lige šampiona radi važne obavijesti: upravo su izabrani finalisti reality showa: “VIDITE ME”. Njih petero se nalaze već na mjestima na kojima će provesti nekoliko narednih dana. Iz nezvaničnih izvora saznajemo da će ovo biti itekako zanimljiv reality show sa do sada nezapamćenom stopom gledanosti. na zaboravite, Veliki Brat sve vidi! A, sada, vraćamo se u Barcelonu odakle se naš kolega uživo javlja…

SCENA 13

Prazna scena. Negdje. Možda u Paklu.

Voditelj izlazi na scenu. Prati ga gromoglasan aplauz. Voditelj je obučen po posljednjoj modi. Nakloni se publici.

VODITELJ

Je li vam dobro? Je li se ludo zabavljamo?

Reakcija oduševljene publike iz off-a.

VODITELJ

Dobro došli na svečano proglašenje pobjednika reality showa “VIDITE ME”, održanog pod pokroviteljstvom jednog i jedinog, Velikog Brata! Molim jedan veliki aplauz za našeg i vašeg, one and only pobjednika…Belog!!!

Beli se pojavljuje na sceni. Publika vrišti i skandira “Beli, Beli!”.

VODITELJ

Reci mi, Beli, kako je bilo?

BELI

Bilo je vrlo naporno i ja stvarno nisam očekivao da ću ja pobijediti, ali eto…

VODITELJ

Kakva je bila konkurencija?

BELI

Onako, ne znam kako bi’ vam to rekao…

VODITELJ

Dobro, to sad i nije bitno. A, ono što sigurno zanima naše gledaoce i tvoje obožavaoce, kakva je bila Nina?

Beli se nasmije.

BELI

Sjebana!

Publika se smije. Euforija.

VODITELJ

Dame i gospodo! Jedan i jedini, Beli! Pobjednik reality showa sa najvećom stopom gledanosti u kojoj su po prvi put učestvovale i cijele porodice, tj. obitelji! U proteklih nekoliko dana imali ste priliku gledati šta se sve zbivalo sa našim takmičarima. Također ste imali priliku o tome pričati u našim kontakt-emisijama i na Internet forumima. Mnoga pitanja ostaju bez odgovora. Zašto je Ciki poludio? Da li je Ciki poludio? Da li je Cikijev otac ipak spavao sa Nininom majkom? Da li je Beli ispao kukavica ili ne? No, to sve i nije bitno, jer mi se ludo zabavljamo!!!! Ide muzika!!!!

Počinje neka trubo folk pjesma. Po sceni padaju konfete, počinje light show, publika vrišti… Vlada pravi Pakao.

KRAJ

Naida Lindov rođena 12. januara 1982. godine u Sarajevu, gdje je završila osnovnu školu 1996., kao i Treću gimnaziju četiri godine kasnije.

2000. godine upisuje  studij Dramaturgije na Akademiji scenskih umjetnosti u Sarajevu, u klasi profesora Marka Kovačevića.

Tokom studija učestvovala je u nekoliko projekata od kojih treba spomenuti:

predstavu “Čežnja i smrt Silviae Plath” (režija: Jernej Lorenci, produkcija:  SARTR, 2003.), na kojoj je radila kao jedan od asistenata projekta,

lutkarsku predstavu “Palčica” (režija: Dubravka Zrnčić-Kulenović, produkcija: Škola lutkarstva i SARTR), premijerno izvedenu 2003., na kojoj je radila kao koscenarista,

multimedijalni performans “Teatarski kardiogrami”, premijerno izveden 2003. godine, u produkciji Škole lutkarstva, na kojem je također bila jedna od koscenarista,

radio-dramu po motivima pripovijetke “Tunnel of love” Asmira Kujovića, koja je emitirana na BH radiju 1 2003., na kojoj je radila kao koscenarista i korežiser,

projekat “Traces of Young Diaspora” koji je realiziran u suradnji Akademije scenskih umjetnosti Sarajevo, K3 - School of Arts and Communication,  Malmo Högskola (Švedska) i School of Art and Media, Tampere (Finska). Projekat je završen uspješnom realizacijom tri kratka dokumentarna filma, među kojima je i “Var Svensk” (“Ja, Šveđanin”), na kojem je scenarij i dramaturgiju potpisala Naida Lindov,

kratki igrani film “Tiha je noć”, realiziran 2004. godine kao završni rad na predmetima Osnove montaže i Režija.

Tokom studija, objavljivala je tekstove u časopisu odsjeka za Dramaturgiju, “Anagnorisis”. Povremeno je objavljivala tekstove u časopisu za kulturu i umjetnost, “Balcanis”.

U periodu od 2004. do 2006. godine radila je kao koscenarista kriminalističke TV serije, “Crna hronika”.

2005. godine je radila kao jedan od kritičara “Nezavisnih novina” tokom Internacionalnog teatarskog festivala MESS. 2006. godine je obavljala istu funkciju samostalno za Sarajevske novine – SAN, u kojima i danas radi kao teatarski kritičar.

2002. godine Naida Lindov je proglašena za najboljeg studenta Odsjeka za dramaturgiju, a 2007. za najboljeg diplomanta Akademije scenskih umjetnosti.

2007. godine je bila polaznik Seminara za mlade kritičare u organizaciji Sterijnog pozorja, Novi Sad. Iste godine je, njena drama “Reality košmar” ušla je u izbor pohvaljenih tekstova od strane žirija Konkursa za originalni dramski tekst na teme iz savremenog života u organizaciji časopisa TmačaArt.

Trenutno radi kao scenarista TV serije “Pečat” u produkciji Mebius filma.

